

















ХУУЛЬ ТОГТООМЖИЙН ТУХАЙ ХУУЛИЙН ХЭРЭГЖИЛТИЙН 
ҮР ДАГАВРЫН ҮНЭЛГЭЭНИЙ ТАЙЛАН


























2021 ОН 


АГУУЛГА

Удиртгал 

НЭГ. ЕРӨНХИЙ ЗҮЙЛ

ХОЁР.ҮНЭЛГЭЭ ХИЙХ ҮЕ ШАТ

1. 1 Үнэлгээ хийх шалтгааны тодорхойлох 
1. 2 Үнэлгээ хийх хүрээг тодорхойлох 
1. 3 Шалгуур үзүүлэлтийг сонгож тогтоох
1. 4 Харьцуулах хэлбэрийг сонгох 
1. 5 Шалгуур үзүүлэлтийг томьѐолох 
1. 6 Мэдээлэл цуглуулах аргыг сонгох 

ГУРАВ. ҮНЭЛЭХ ҮЕ ШАТ 

3. 1 “Зорилгод хүрсэн түвшин” шалгуур үзүүлэлтийн хүрээнд үнэлсэн байдал 
3. 2 “Практикт нийцэж байгаа байдал” шалгуур үзүүлэлтийн хүрээнд хийсэн үнэлгээ 

ДӨРӨВ. ЗӨВЛӨМЖ 
 
4. 1 Зөвлөмж 

АШИГЛАСАН ЭХ СУРВАЛЖ 
























УДИРТГАЛ 

	Хууль зүй, дотоод хэргийн яамны Иргэдийн оролцоо төслийн захиалгаар Хууль тогтоомжийн тухай хуулийн хэрэгжилтийн үр дагаварт 2016 оны 59 дүгээр тогтоолын 6 дугаар хувсралтаар баталсан “Хууль тогтоомжийн хэрэгжилтийн үр дагаварт үнэлгээ хийх аргачлал”-ын дагуу үнэлгээг хийж гүйцэтгэлээ. 

	Хууль тогтоомжийн тухай хуулийн хэрэгжилтийн үр дагаварт үнэлгээ хийх судалгаа нь хуулийн хэрэгжилтийн явц дахь ололтыг бататгахын зэрэгцээ хуулийг хэрэгжүүлснээр гарч буй хүндрэл, бэрхшээлтэй асуудал, нийгэмд үзүүлж буй эерэг, сөрөг байдлыг илрүүлэн, цаашид зохистой, үр дүнтэй хэрэгжүүлэх боломжит хувилбарыг тодорхойлж дүгнэлт, зөвлөмж өгөх зорилготой. 

	Тус үнэлгээг 2022 оны 01 дүгээр сарын …-ны өдрөөс эхлэн 2022 оны 01 дүгээр сарын …-ны өдрийг хүртэлх хугацаанд хийж гүйцэтгэсэн болно. Хэрэгжилтийн үр дагаварт үнэлгээ хийх ажил нь төлөвлөх, хэрэгжүүлэх, үнэлэх гэсэн үндсэн гурван үе шатаас бүрдсэн болно. 
































НЭГ. ЕРӨНХИЙ ЗҮЙЛ

Энэхүү хэрэгжилтийн үр дагаврын үнэлгээг Засгийн газрын 2016 оны 59 дүгээр тогтоолын 6 дугаар хавсралтаар батлагдсан аргачлал /цаашид “аргачлал” гэх/-ыг баримтлан хийж гүйцэтгэлээ.

Үнэлгээ хийх ажлын зорилго нь хууль тогтоомжийн хэрэгжилтийн бодит байдалд дүн шинжилгээ хийж, гарч байгаа хүндрэл, бэрхшээлтэй асуудал, нийгэмд үзүүлж байгаа эерэг, сөрөг нөлөөллийг илрүүлэх, цаашид тухайн хууль тогтоомжийг зохистой, үр дүнтэй хэрэгжүүлэх боломжит хувилбарыг тодорхойлоход оршино.

Хууль тогтоомжийн тухай хуульд 2017 оны 4 дүгээр сарын 14-ний өдөр оруулсан нэмэлт, өөрчлөлтөөр тус хуульд 12 дугаар зүйлийн 12.2 дахь хэсгийг шинээр нэмж, тус хуулийн 12 дугаар зүйлийн 12.1 дэх хэсэгт заасан аргачлалууд хамаарахгүй байх нийт 24 тохиолдлыг тоочин заасан. Мөн аргачлалын 1.3 дахь хэсэгт энэхүү аргачлал хамаарахгүй буюу аргачлалын дагуу үнэлгээ хийх шаардлагагүй 5 тохиолдлыг тоочин заасан бөгөөд Хууль тогтоомжийн тухай хуулийн хэрэгжилтийн үр дагаварт үнэлгээ хийх нь дээрх тохиолдлуудын алинд ч хамаарахгүй байх тул аргачлалын дараагийн хэсгүүдэд заасны дагуу үнэлгээг үргэлжлүүлэн гүйцэтгэлээ.

ХОЁР. ҮНЭЛГЭЭ ХИЙХ ҮЕ ШАТ

Аргачлалын 2.1 дэх хэсэгт заасны дагуу үнэлгээ хийх ажиллагаа нь 3 үе шаттай байна: 
1.төлөвлөх;
2.хэрэгжүүлэх;
3.үнэлэх.

	Мөн аргачлалын 3.1 дэх хэсэгт заасны дагуу дээр заасан төлөвлөх үе шатанд:

1.үнэлгээ хийх шалтгааныг тодорхойлох;
2.үнэлгээ хийх хүрээг тогтоох;
3.шалгуур үзүүлэлтийг сонгож тогтоох;
4.харьцуулах хэлбэрийг сонгох;
5.шалгуур үзүүлэлтийг томьёолох;
6.мэдээлэл цуглуулах аргыг сонгох арга хэмжээг авч хэрэгжүүлнэ гэсний дагуу дээр дурдсан арга хэмжээг шат дараатай авч хэрэгжүүлсэн болно. 

2.1.ҮНЭЛГЭЭ ХИЙХ ШАЛТГААНЫГ ТОДОРХОЙЛОХ

	Хууль тогтоомжийн тухай хуулийн шинэчилсэн найруулга[footnoteRef:1] хэрэгжиж эхлээд 4 жилийн хугацаа өнгөрч байна. Хууль тогтоомжийн тухай хуулиар хууль, Улсын Их Хурлын бусад шийдвэрийг санаачлан боловсруулж байгаа этгээд нь уг хуулийн хэрэгжилтийг хангаж ажиллах үүрэгтэй бөгөөд хуулийн төслийн үзэл баримтлалыг батлах, хуулийн төслийг боловсруулах хэрэгцээ, шаардлагыг тодорхойлох, эсхүл хүчин төгөлдөр үйлчилж байгаа хуулийн хэрэгжилтийн үр дагаврыг үнэлэх замаар хуулийн төслийг боловсруулах, хуулийн төслийн үр нөлөөг үнэлэх, зардлын тооцоог хийж олон нийтээр хэлэлцүүлэх, Засгийн газрын хуралдаанаар хэлэлцүүлэх арга хэмжээг авч хэрэгжүүлэх үүрэгтэй байдаг.  [1:  Хууль тогтоомжийн тухай хууль “Төрийн мэдээлэл” эмхтгэлийн 2005 оны 25 дугаарт нийтлэгдсэн.] 


	2015 онд уг хуулийг батлахдаа дараах чухал асуудлыг хөндөж зохицуулан хууль хэрэгжиж эхэлснээс хойш эдгээр зохицуулалтыг нутагшуулах, амилуулах тал дээр тодорхой ахиц дэвшлүүд гарсаар байна. Үүнд:

· Монгол Улсын Засгийн газрын 2016 оны 59 дүгээр тогтоолын хэрэгжилтийг хангах хүрээнд хууль тогтоомжийн хэрэгцээ, шаардлагыг урьдчилан тандан судлах, хэрэгжилтийн үр дагаврт үнэлгээ хийх, хууль тогтоомжийн төслийн үр нөлөөг үнэлэх, зардлыг тооцох аргачлалуудын дагуу холбогдох судалгаануудыг хийж байгаа нь хуулийн төслийн боловсруулалтын чанар, үр нөлөөг сайжруулахад томоохон дэвшил авчирсан гэж үзэж болно.

· Хууль санаачлагч хууль тогтоомжийн төслийг Улсын Их Хуралд өргөн мэдүүлэхээс өмнө олон нийтээр хэлэлцүүлэх, олон нийтээс ирүүлсэн болон гаргасан саналуудыг хэлэлцэж, ач холбогдол бүхий саналуудыг хуулийн төсөлд тусгаж байгаа нь хуулийн төслийн боловсруулалтад олон нийтийн оролцоог хангахад ихээхэн ач холбогдолтой байгаа юм. Өөрөөр хэлбэл хууль тогтоомжийн төсөлд зайлшгүй саналыг нь авсан байвал зохих субьектийг тодорхой заасан үүнд төрийн бус байгууллагыг хамааруулж, хэрэв уг этгээдээс санал аваагүй тохиолдолд буцаах, мөн хуулийн төсөлд санал авах хугацааг 30 хоног болгож нэмсэн, олон нийтийн хэлэлцүүлгийн талаарх мэдээллийг хууль тогтоомжийн төслийн бүрдүүлбэрт хавсаргадаг байх зэрэг дэвшилттэй зохицуулалтууд[footnoteRef:2] тусгагдаж практикт хэрэгжилтийг хангаж ажиллаж байна. Түүнчлэн хууль тогтоомжийн төслийг цахим хуудсанд байршуулахаас гадна өөр бусад хэлбэрээр санал авдаг байх журмыг хуульчилж, олон нийтэд санал өгөх бүхий л хэлбэрийг бүрдүүлэхийг зорьсон байдаг. [2:  Хууль боловсруулах ажиллагаанд оролцоог хангах, иргэд, байгууллага, олон нийтийн санал авах практикийн судалгаа /UNDP, 2014/] 


	Хэдийгээр уг хууль нь хэрэгжиж эхлээд удаагүй, боловсруулалтын хувьд харьцангуй чанартай, олон улсын туршлага дээр үндэслэж хийгдсэн боловч зайлшгүй зохицуулах ёстой харилцааг хамарч зохицуулах, хуулийн төслийн боловсруулалтын чанар үр нөлөөг улам бүр нэмэгдүүлэх, гадаад улс орнуудын сайн туршлагыг тухай бүр нэвтрүүлж байх, олон улсын гэрээгээр хүлээсэн үүргээ шударгаар биелүүлэх, хуулиуд хоорондын зохицуулалтын уялдаа холбоог хангах, давхардал, хийдэл, зөрчлийг арилгах шаардлага тулгарч байна.

	Хууль тогтоомжийн тухай хуульд батлагдсанаас хойш нийт 7 удаагийн нэмэлт, өөрчлөлт орж байсан бөгөөд энэ хугацаанд хэрэгжилтийн үр дагаврын үнэлгээ хийгдэж байгаагүй. Хууль тогтоомжийн тухай хуулийн 51 дүгээр зүйлийн 51.3 дахь хэсэгт “Энэ хуульд өөрөөр загаагүй бол хууль тогтоомжийн хэрэгжилтийн үр дагаварт хийх үнэлгээг тухайн хууль тогтоомжийг дагаж мөрдсөнөөс хойш 5 жил тутамд хийх бөгөөд шаардлагатай тохиолдолд дээрх хугацаанаас өмнө хийж болно” гэж заасан. 

	Монгол Улсын Засгийн газрын 2020-2024 оны үйл ажиллагааны хөтөлбөрийн “Засаглалын бодлого” хэмээх Дөрөвдүгээр бүлгийн Хараат бус бие даасан шүүх, хүний эрхийг дээдэлсэн эрх зүйн шинэтгэл хэсгийн 9-д “Хууль тогтоомжийн төсөл санаачлах хүрээ, хязгаарыг тодорхойлж, хуулийн төслийн боловсруулалтын чанарын үр нөлөөг дээшлүүлж, хуулийн хэрэгжилтийг үнэлэх, хууль тогтоомжийг сурталчлах, эрх зүйн мэдээ, мэдээллээр хангах байнгын механизмыг бүрдүүлж, иргэдийн эрх зүйн боловсролыг дээшлүүлнэ.” гэж заасан. Монгол Улсын Их Хурлын 2021 оны 12 дугаар тогтоолын хавсралтаар баталсан Монгол Улсын хууль тогтоомжийг 2024 он хүртэл боловсронгуй болгох үндсэн чиглэлийн 65-д Хууль тогтоомжийн тухай хуулийг шинэчлэн найруулахаар тусгасан. 

Иймд Хууль тогтоомжийн тухай хууль дахь зарим зохицуулалтын хүрээнд хэрэгжилтийн үр дагаварын үнэлгээг хийсэн болно. 

2.2. ҮНЭЛГЭЭ ХИЙХ ХҮРЭЭГ ТОДОРХОЙЛОХ:

	Аргачлалын 3 дугаар зүйлийн 3.3.2 дэх заалтын дагуу үнэлгээний хүрээг тогтоох ажиллагаа нь хууль тогтоомжийн хэрэгжилтийн үр дагаврыг судлах явцад агуулгын хувьд чухал ач холбогдолтой, нөлөөлөл үзүүлэх хамгийн гол зохицуулалтыг тодорхойлоход чиглэнэ.

	Үнэлгээ хийх хүрээг тогтоохдоо хуулийг бүхэлд нь, эсхүл түүний зүйл, хэсэг, заалтыг сонгож болно.

	Гэвч хуулийн зохицуулалтыг бүхэлд нь үнэлэх ажиллагааны зардал нь хэт өндөр гардаг бөгөөд зөвхөн энэхүү хуулийн зорилго, үнэлгээний шалгуурт хамгийн ихээр нөлөөлж болохуйц хуулийн зохицуулалтыг зөв сонгох шаардлагатайг харгалзан үзэж дараахь үнэлгээний хүрээг сонголоо. 

Үүнд:  

1) 7.4 дэх хэсэг. Үндсэн чиглэлийн төслийг хэлэлцэн батлах.
2) 13 дугаар зүйл. Хууль тогтоомжийн хэрэгцээ, шаардлагыг урьдчилан тандан судлах;
3) 26 дугаар зүйл. Багц хуулийн төсөл; 
4) 28.2.3 дахь заалт. Хуулийн төслийн бүтцэд тавигдах шаардлага;
5) 30.2. Хууль зүйн хэлний салбар зөвлөл
6) 33 дугаар зүйл. Хуулийн төслийн танилцуулга;
7) 38.2 дахь хэсэг. Хууль тогтоомжийн төсөлд олон нийтийн оролцоог нэмэгдүүлэх;
8) 50 дугаар зүйл. Хууль тогтоомжийн хэрэгжилтийн хяналт шинжилгээ;
9) 51 дүгээр зүйл. Хууль тогтоомжийн хэрэгжилтийн үр дагаврын үнэлгээ;
10) Улсын Их Хурлаар батлагдсан хуулиудын албан бус орчуулгыг хийх;

2.3.ШАЛГУУР ҮЗҮҮЛЭЛТИЙГ СОНГОЖ ТОГТООХ

	Аргачлалд заасны дагуу шалгуур үзүүлэлт бүр хуулийн хэрэгжилтийг бодит байдлыг тодорхойлоход чиглэсэн байх шаардлагатай бөгөөд аргачлалын 3.4 дэх хэсэгт заасан 6 шалгуур үзүүлэлтээс дээр дурдсан үнэлгээний хүрээн дэх зохицуулалтын хэрэгжилтийг шалгаж чадах, тэдгээрийг хэмжих боломжтой байх шаардлагад мөн нийцүүлсэн. 

	Шалгуур үзүүлэлт 1

	Зорилгод хүрсэн түвшин - /тухайн хууль тогтоомж хэрэгжиж эхэлснээс хойшхи хугацаанд хуулийн зорилго, зорилтдоо хүрсэн эсэх/

	Шалгуур үзүүлэлт 2

Хүлээн зөвшөөрөгдсөн байдал /иргэд, хуулийн этгээдээс хууль тогтоомжийг хэрэгжүүлснээр гарсан үр дагаврыг хэрхэн хүлээн авч байгаа байдал буюу хууль тогтоомжийг нийгэм хүлээн зөвшөөрч, сайн дураар сахин биелүүлж байгаа эсэх/

Шалгуур үзүүлэлт 3

Практикт нийцэж байгаа байдал /тухайн хууль тогтоомжийн зохицуулалт хэрхэн хэрэгжиж байгаа, түүний эерэг болон сөрөг үр дагавар хэрэгжүүлэхэд хүндрэл гарч байгаа эсэх/

Шалгуур үзүүлэлт 4

	Бусад үр дагавар /урьдчилан тооцоогүй болон шинээр гарч болзошгүй ямар үр дагавар байж болох/.

2.4.ХАРЬЦУУЛАХ ХЭЛБЭРИЙГ СОНГОХ

	Аргачлалын 3 дугаар зүйлийн 3.5.1 дэх заалтад заасны дагуу хууль тогтоомж хэрэгжсэнээр нийгмийн харилцаанд гарсан эерэг, сөрөг өөрчлөлтүүдийг олж тодорхойлоход харьцуулах хэлбэрүүдийг ашиглана.

	Аргачлалын 3 дугаар зүйлийн 3.5.3 дахь заалтад заасан 4-н төрлийн харьцуулах хэлбэрээс тогтоосон шалгуур үзүүлэлт бүрт харьцуулах хэлбэрийг тохируулж дараахь байдлаар сонголоо:

	№
	Шалгуур үзүүлэлт
	Харьцуулах хэлбэр

	1
	Зорилгод хүрсэн түвшин
	байх ёстой болон одоо байгаа-хууль тогтоомж хүчин төгөлдөр үйлчилж эхэлснээс хойш гарсан үр дагавар (одоо байгаа нөхцөл байдал)-ыг бодитой хэмжиж тогтоосон үзүүлэлтүүдийг тухайн хууль тогтоомжоор тогтоосон шаардлага, журам, хугацаа, давтамж, хэмжиж болохуйц тодорхой тоогоор илэрхийлэгдсэн тоон үзүүлэлттэй харьцуулах хэлбэрээр хууль тогтоомжийн зорилгын хэрэгжилт ямар түвшинд байгааг тогтооно. Үнэлгээ хийхээр сонгож авсан хууль тогтоомжид байвал зохих тодорхой үзүүлэлтийг зааж өгсөн бол тэрхүү үзүүлэлтийг одоо байгаа үзүүлэлттэй шууд харьцуулж болно.

	2
	Хүлээн зөвшөөрөгдсөн байдал
	тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд (бусад улсад, өөр орон нутагт гэх мэт) хэрэгжиж байгаа байдлыг харьцуулан дүн шинжилгээ хийхийг хэлнэ.

	3
	Практикт нийцэж байгаа байдал
	тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд (бусад улсад, өөр орон нутагт гэх мэт) хэрэгжиж байгаа байдлыг харьцуулан дүн шинжилгээ хийхийг хэлнэ.

	4
	Бусад үр дагавар буюу урьдчилан тооцоогүй болон шинээр гарч болзошгүй үр дагаварууд
	тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд (бусад улсад, өөр орон нутагт гэх мэт) хэрэгжиж байгаа байдлыг харьцуулан дүн шинжилгээ хийхийг хэлнэ.



2.5.ШАЛГУУР ҮЗҮҮЛЭЛТИЙГ ТОМЬЁОЛОХ

Аргачлалын 3 дугаар зүйлийн 3.6.1 дэх заалтад заасны дагуу тогтоосон шалгуур үзүүлэлт бүрээр тодорхой таамаглалыг дэвшүүлж, эсхүл асуулт тавьж шалгуур үзүүлэлтийг дараахь байдлаар томьёоллоо.

	№
	Сонгосон шалгуур үзүүлэлт
	Шалгуур үзүүлэлтийг томьёолсон байдал

	1
	Зорилгод хүрсэн түвшин
	Уг хуулийн бүхий л зохицуулалт энэхүү үндсэн зорилгыг хангахад чиглэн үйлчилсэн эсэх

	2
	Хүлээн зөвшөөрөгдсөн байдал
	Хуулийг хэрэгжүүлэх үүрэг бүхий байгууллагуудаас хуулийг бүрэн хэрэгжүүлж, иргэд, олон нийт төрийн болон төрийн бус байгууллагаас хуулийг сайн дураараа хэрэгжүүлж байх 

	3
	Практикт нийцэж байгаа байдал
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох 

	4
	Бусад үр дагавар буюу урьдчилан тооцоогүй болон шинээр гарч болзошгүй үр дагаварууд
	Хууль тогтоогч урьдчилан тооцоогүй, шинээр гарч ирж болзошгүй үр дагаваруудыг тодорхойлох



2.6.МЭДЭЭЛЭЛ ЦУГЛУУЛАХ АРГЫГ СОНГОХ

Аргачлалын 3 дугаар зүйлийн 3.7.3.1 дэх дэд заалтад заасны дагуу мэдээллийг цуглуулахдаа тухайн хууль тогтоомжийг хэрэглэж гаргасан шүүхийн шийдвэр буюу шүүхийн практик, тухайн сэдвээр гарсан мэргэжлийн ном, товхимол, гарын авлага, эмхэтгэл, өгүүлэл, илтгэл, эрдэм шинжилгээ, судалгааны тайлан, статистик тоо баримт, гадаад улс орнуудын туршлага, хэвлэл мэдээллийн хэрэгслийн эх сурвалжийг ашиглав.

ГУРАВ.ҮНЭЛЭХ ҮЕ ШАТ


	Үнэлгээний хүрээ 1


	Хууль тогтоомжийн тухай хуулийн 7 дугаар зүйлийн 7.4 дэх хэсэг:

“7 дугаар зүйл.Хууль тогтоомжийн төсөл боловсруулах ажлыг төлөвлөх

7.4.Үндсэн чиглэлийн төслийг Засгийн газрын өргөн мэдүүлснээр Улсын Их Хурал хэлэлцэн батална.”

	Шалгуур
	Практикт нийцэж байгаа байдал 

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Монгол Улсын Үндсэн хуулийн Хорин зургадугаар зүйлийн 1 дэх хэсэгт заасны дагуу Засгийн газар нь хууль санаачлах эрх эдлэх бөгөөд Хууль тогтоомжийн тухай хуулийн 7 дугаар зүйлийн 7.1 дэх хэсэгт заасны дагуу Засгийн газар тухайн бүрэн эрхийнхээ хугацаанд санаачлах хууль тогтоомжийн талаар урьдчилан төлөвлөж, Хууль тогтоомжийг боловсронгуй болгох үндсэн чиглэлд тусган, мөн зүйлийн 7.4 дэх хэсэгт заасны дагуу Үндсэн чиглэлийн төслийг Засгийн газрын өргөн мэдүүлснээр Улсын Их Хурал хэлэлцэн баталдаг. 
	Иймд Үндсэн чиглэлийн төсөлд Засгийн газрын гишүүдээс санал авч Засгийн газрын санаачлах хууль тогтоомжийн төслийг хамааруулж, харин Монгол Улсын Ерөнхийлөгч, Улсын Их Хурлын гишүүн Монгол Улсын Үндсэн хуульд заасан бүрэн эрх, хууль санаачлах эрхийн хүрээ, хязгаарт багтаан хэдийд ч хууль санаачлах эрхтэй байдагийн хувьд тэдгээрийн санаачлах хууль тогтоомжийн төслийг Үндсэн чиглэлийн төсөлд тусгадаггүй. Иймд Үндсэн чиглэлийн төслийг Улсын Их Хурал хэлэлцэн батлах шаардлагагүй бөгөөд Засгийн газрын үйл ажиллагааны хөтөлбөрт нийцүүлэн Засгийн газрын шийдвэрээр төлөвлөлтөө хийгээд явах боломжтой юм.



	Үнэлгээний хүрээ 2

	Хууль тогтоомжийн тухай хуулийн 13 дугаар зүйлийн 13.1 дэх хэсэг:

“13 дугаар зүйл.Хууль тогтоомжийн хэрэгцээ, шаардлагыг урьдчилан тандан судлах

13.1.Хууль санаачлагч хууль тогтоомжийн төсөл боловсруулах хэрэгцээ, шаардлагыг энэ хуулийн 12.1.2-т заасан аргачлалын дагуу тодорхойлно.”

	Шалгуур
	Практикт нийцэж байгаа байдал

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Хууль тогтоомжийн тухай хуулиар хууль тогтоомжийн төсөл боловсруулах үе шатыг тогтоодог. Энэ дагуу Монгол Улсын Засгийн газрын 2016 оны 59 дүгээр тогтоолын хавсралтаар хууль тогтоомжийн хэрэгцээ, шаардлагыг урьдчилан тандан судлах, хууль тогтоомжийн төсөл боловсруулах, хууль тогтоомжийн төслийн үр нөлөөг үнэлэх, хууль тогтоомжийг хэрэгжүүлэхтэй холбогдон гарах зардлын тооцоог хийх, хууль тогтоомжийн хэрэгжилтэд хяналт-шинжилгээ хийх, хууль тогтоомжийн хэрэгжилтийн үр дагаварт үнэлгээ хийх аргачлалыг баталж, уг аргачлалын хүрээнд хууль тогтоомжийн төсөл боловсруулах ажлыг зохион байгуулдаг.
	Хууль тогтоомжийн тухай хуулийн 8 дугаар зүйлийн 8.1.1 дэх заалтад заасны дагуу хууль санаачлагч энэ хуулийн 13 дугаар зүйлд заасны дагуу хууль тогтоомжийн хэрэгцээ, шаардлагыг урьдчилан тандан судлах, эсхүл энэ хуулийн 51 дүгээр зүйлд заасны дагуу тухайн харилцааг зохицуулж байгаа хуульд ямар төрлийн хуулийн төслийг боловсруулахад тандан судалгаа хийх, ямар тохиолдолд хуулийн хэрэгжилтийн үр дагаврын үнэлгээ хийх талаар тодруулж заагаагүй байна. 
	Гэхдээ хуулийн 13 дугаар зүйлд хууль санаачлагч хууль тогтоомжийн төсөл боловсруулах хэрэгцээ, шаардлагыг энэ хуулийн 12.1.2-т заасан аргачлалын дагуу тодорхойлохоор заасан, мөн хуулийн 51 дүгээр зүйлд хууль тогтоомжийн хэрэгжилтийн үр дагаварт хийх үнэлгээг тухайн хууль тогтоомжийг дагаж мөрдсөнөөс хойш 5 жил тутамд хийх бөгөөд шаардлагатай тохиолдолд дээрх хугацаанаас өмнө хийж болохоор заасан зэргээс харахад хэрэгжилтийн үр дагаврын үнэлгээг хүчин төгөлдөр үйлчилж байгаа хуулинд, харин тандан судалгааг ямар хуулийн төслийг боловсруулахад хийх нь тодорхойгүй байна.
	Гэхдээ хуулийн 13 дугаар зүйлийн 13.2 дахь хэсэгт тухайн асуудлыг хууль тогтоомжоор зохицуулах шаардлагатай эсэх, зохицуулах эрх зүйн хэм хэмжээг тодорхойлж, түүний эерэг болон сөрөг талыг харьцуулан судлах, хүний эрх, эдийн засаг, нийгэм, байгаль орчинд үзүүлэх үр нөлөөг урьдчилан тооцсоны үндсэн дээр тухайн асуудлыг шийдвэрлэх үр дүнтэй хувилбарыг тодорхойлох, шаардлагатай тохиолдолд тухайн асуудлаар бусад улсын эрх зүйн зохицуулалтын талаар судалгаа хийх, Монгол Улсын Үндсэн хууль, Монгол Улсын олон улсын гэрээ, бусад хуульд нийцэх эсэхийг судлахад тандан судалгааг хийхээр тусгажээ. 
	Үүнээс харахад тухайн харилцааг өмнө нь тодорхой эрх зүйн хэм хэмжээгээр зохицуулж байгаагүй, эрх зүйн зохицуулалт байхгүй тохиолдолд тандан судалгаа хийхээр байгаагаас үзэхэд анхдагч хуулийн төсөлд, эсхүл тухайн хүчин төгөлдөр үйлчилж байгаа хуульд цоо шинэ харилцааг нэмж зохицуулахаар бол уг судалгааг хийхээр таамаглаж болох хэдий ч хуульд зохицуулалтыг тодорхой тусгаагүйгээс тухайн тохиолдолд ямар судалгааны ажлыг хийх нь хялбар байгаагаас шалтгаалан сонголт хийж судалгаа хийдэг практик байгаа, хууль тогтоомжийн хэрэгжилтийн үр дагаварт үнэлгээ хийх шаардлагатай байхад тандан судалгаа хийдэг зэргээс шалтгаалан тухайн хуулийг хэрэгжүүлэхэд ямар асуудал практикт үүсдэгийг мэдэх боломжгүйд хүрэх, судалгааны бодит үр дүнг харахад хүндрэлтэй болж байна. 
	Иймд Хууль тогтоомжийн тухай хуульд хуулийн зохицуулалтыг хоёрдмол утгагүй товч, тодорхой, ойлгоход хялбараар бичих шаардлагын дагуу тандан судалгааг ямар хуулийн төсөл боловсруулахад хийхийг тодорхой тусгах шаардлагатай гэж үзэж байна. 



	Үнэлгээний хүрээ 3

	Хууль тогтоомжийн тухай хуулийн 26 дугаар зүйл:

“26 дугаар зүйл.Багц хуулийн төсөл

26.1.Хууль санаачлагч тодорхой салбарын хоорондоо уялдаатай хэд хэдэн хуулийн төслийг нэгэн зэрэг хамтад нь хэлэлцүүлэхээр багц хуулийн төслийг боловсруулж, өргөн мэдүүлж болно. Энэ тохиолдолд хууль тус бүрийн үзэл баримтлалыг тодорхойлно.”

	Шалгуур
	Практикт нийцэж байгаа байдал

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Хууль тогтоомжийн тухай хуулиар багц хуулийн төслийг хуулийн төслийн төрөлд хамааруулж, мөн хуулийн 26 дугаар зүйлд хууль санаачлагч тодорхой салбарын хоорондоо уялдаатай хэд хэдэн хуулийн төслийг нэгэн зэрэг хамтад нь хэлэлцүүлэхээр багц хуулийн төслийг боловсруулж, өргөн мэдүүлж болохоор тусгаж, энэ тохиолдолд хууль тус бүрийн үзэл баримтлалыг тодорхойлно гэж тогтоосон. 
Өөрөөр хэлбэл багц хуулийн төсөл нь хуулийн төслийн төрөл гэхээсээ илүүтэй тодорхой салбарын хоорондоо уялдаатай хэд хэдэн хуулийн төслийг нэгэн зэрэг хамтад нь хэлэлцүүлж болох техникийн шинжтэй ажиллагаа юм. Иймд хуулийн төслийн төрлийг анхдагч, хуульд өөрчлөлт оруулах тухай, хуулийн шинэчилсэн найруулгын тухай болон хууль хүчингүй болсонд тооцох тухай гэж тогтоон, эдгээр төрлийн хүрээнд Хууль тогтоомжийн тухай хууль болон хууль тогтоомжийн төсөл боловсруулах аргачлалын дагуу холбогдох хуулиудыг санаачилж боловсруулах нь зүйтэй гэж үзэж байна. 
Хэрэв хуулийн төслүүдийг багцаар боловсруулахдаа тодорхой харилцааг зохицуулж байгаа гол хуулийг дагаж хууль шинээр боловсруулах, шинэчлэн найруулах, нэмэлт, өөрчлөлт оруулах тохиолдолд хууль тус бүрийн агуулгыг нэгтгэн нэг үзэл баримтлал тодорхойлж болно. 



	Үнэлгээний хүрээ 4

	Хууль тогтоомжийн тухай хуулийн 28 дугаар зүйлийн 28.2.3 дахь заалт:

“28 дугаар зүйл.Хуулийн төслийн бүтцэд тавигдах шаардлага

28.2.3. бие даасан санаа нь хэд хэдэн өгүүлбэрээр илэрхийлэгдэж байвал зүйлийг хэсэгт хуваах;

	Шалгуур
	Практикт нийцэж байгаа байдал 

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд (бусад улсад, өөр орон нутагт гэх мэт) хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Хууль тогтоомжийн тухай хуулийн 28 дугаар зүйлийн 28.2.3 дахь заалтад бие даасан санаа нь хэд хэдэн өгүүлбэрээр илэрхийлэгдэж байвал зүйлийг хэсэгт хуваахаар заасан байдаг. Энэ зохицуулалтаар хэрэв өгүүлбэрүүд нь утга агуулгын хувьд хоорондоо уялдаа холбоотой байсан ч өгүүлбэр бүрийг хэсэгт хувааж бичих шаардлага тавигдана гэсэн үг юм. Үүнээс шалтгаалан хуульд зохицуулалтуудыг хооронд нь хэт их эшлэж, хууль хэрэглэж, судалж байгаа хүмүүст ойлгоход хүндрэл үүсгэж үг хэллэгийг товч, тодорхой, ойлгоход хялбараар бичих шаардлага алдагдаж байна. Иймд хэрэв өгүүлбэрүүд нь агуулгын хувьд хоорондоо уялдаа холбоотой бол нэг хэсэгт тусгахаар нэмж тусгах нь зүйтэй.


	 
	Үнэлгээний хүрээ 5

	Хууль тогтоомжийн тухай хуулийн 30 дугаар зүйлийн 30.2 дахь хэсэг:

“30 дугаар зүйл.Хуулийн төслийн хэл зүй, найруулгад тавих шаардлага

30.2.Хэлний бодлогын үндэсний зөвлөлийн дэргэд хууль зүйн нэр томьёог шинжлэх ухааны үндэслэлтэй оноон тогтоох, жигдлэн хэвшүүлэх, нэр томьёотой холбогдсон асуудлаар зөвлөмж гаргах чиг үүрэг бүхий Хууль зүйн хэлний салбар зөвлөл ажиллана.

	Шалгуур
	Практикт нийцэж байгаа байдал 

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд (бусад улсад, өөр орон нутагт гэх мэт) хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Монгол Улсын Ерөнхийлөгч, Улсын Их Хурлын гишүүн, Засгийн газар Монгол Улсын Үндсэн хуулиар олгогдсон бүрэн эрхийн хүрээнд хууль санаачлах эрхээ эдэлж, хуулийн төслийн боловсруулалтын ажиллагааг хариуцан хэрэгжүүлэхэд тухайн хуулийн төсөлд хэрэглэгдэж байгаа зарим нэр томьёог зөв оноон тогтоох, жигдлэх асуудал яригддаг.
	 Хуулийн төслийг боловсруулах ажил нь зөвхөн нэг байгууллагад төвлөрч хийгддэггүй, Монгол Улсын Үндсэн хууль, Засгийн газрын тухай хууль болон бусад хуульд заасны дагуу төрийн байгууллагууд өөрийн эрхлэх асуудлын хүрээгээр, эсхүл Улсын Их Хурлын гишүүд өөрийн санаачилсан хуулийн төслийн боловсруулалтаа хариуцаж хэрэгжүүлдэг зэргээс хуулийн төслийн зохицуулалт хооронд зөрүүтэй байдал үүсэх, нэг төрлийн харилцааг давхардуулж зохицуулах тохиолдлууд олон байдаг. Энэ дундаа нэр томьёоны зөрүүтэй байдал нилээдгүй ажиглагддаг. Түүнчлэн нэр томьёог зөв оноон тогтоох дээр маргаан үүсэх ч тохиолдол байдаг. 
	Одоогоор Хэлний бодлогын үндэсний зөвлөлийн дэргэд хууль зүйн нэр томьёог шинжлэх ухааны үндэслэлтэй оноон тогтоох, жигдлэн хэвшүүлэх, нэр томьёотой холбогдсон асуудлаар зөвлөмж гаргах чиг үүрэг бүхий Хууль зүйн хэлний салбар зөвлөл ажиллаж байна. Уг зөвлөлийн бүрэлдэхүүн, ажиллах журмыг хууль зүйн болон соёлын асуудал эрхэлсэн Засгийн газрын гишүүд хамтран баталдаг. Уг зөвлөлийн үйл ажиллагаа хангалттай хэмжээнд явагдахгүй, хуулиар тогтоосон чиг үүргийн хэрэгжилт дутагдалтай байгаа зэргийг харгалзан Хууль тогтоомжийн тухай хуульд энэ талаар нэмэлт, өөрчлөлт оруулж Хууль зүйн үндэсний хүрээлэнгийн дэргэд уг зөвлөлийг ажиллуулах талаарх зохицуулалт оруулах шаардлагатай гэж үзэж байна. 
	Хууль зүйн үндэсний хүрээлэн нь хууль тогтоомжийн төлөв байдал, хандлага, хэрэгцээ, шаардлагыг урьдчилан тандан судлах, хуулийн хэрэгжилтийн үр дагаварт үнэлгээ хийх, эрдэм шинжилгээний зөвлөмж, аргачлал боловсруулах, хууль тогтоомжийн төсөлд шинжлэх ухааны санал дүгнэлт өгөх, хууль эрх зүйн сургалт, мэдээллээр үйлчлэх чиг үүрэг бүхий эрдэм шинжилгээ, сургалт, судалгааны үндэсний байгууллага тул уг байгууллагад хуулль ззүйн нэр томьёог зөв оноон тогтоох, жигдлэх асуудлыг хариуцуулах нь ихээхэн үр дүнтэй гэж үзэж байна. 



	Үнэлгээний хүрээ 6

	Хууль тогтоомжийн тухай хуулийн 33 дугаар зүйлийн 33.1 дэх хэсэг:

“33 дугаар зүйл.Хуулийн төслийн танилцуулга

33.1.Хууль санаачлагч хуулийн төслийн танилцуулга бэлтгэнэ.”

	Шалгуур
	Практикт нийцэж байгаа байдал 

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд (бусад улсад, өөр орон нутагт гэх мэт) хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Хууль тогтоомжийн тухай хуулиар хуулийн төслийн үзэл баримтлал болон танилцуулга хоорондын агуулгын ялгааг оновчтой тодорхойлоогүйгээс хуулийн төсөл боловсруулж байгаа этгээд нь үзэл баримтлалын төсөлд тусгасан хууль тогтоомжийн төсөл боловсруулах болсон үндэслэл, шаардлага, хууль тогтоомжийн зорилго, зохицуулах харилцаа, хамрах хүрээ, зохицуулалтын хууль зүйн үр дагавар, ач холбогдол зэрэг мэдээллийг танилцуулгад хуулбарлах байдлаар тусгаж байгаа практик нилээдгүй ажиглагдаж байна. 
Ингэхдээ хууль тогтоомжийн төсөлд тусгасан шинээр болон нэмэлт, өөрчлөлт оруулж байгаа зарчмын шинжтэй зохицуулалтын талаар багцлан хэт ерөнхий байдлаар танилцуулгад тусгаж байгаа бөгөөд харин зохицуулалтын талаар нарийвчлан тайлбарлах ажиллагаа хийгддэггүй, мөн хууль тогтоомжийн төсөлд тусгасан зарчмын шинжтэй бус гэж үзсэн зохицуулалтын талаарх мэдээллийг дурдалгүй орхигдуулж байна. Энэ нь тухайн хууль тогтоомжийн төслийн боловсруулалт болон төсөлд санал өгөх явцад оролцож байгаа олон нийт, уг төслийг баталсны дараа хуулийг хэрэглэж байгаа этгээдэд хуулийн агуулгыг бүрэн дүүрэн ойлгоход хүндрэл үүсгэж байна. 
Олон улсын туршлагаас үзэхэд Их Британи, Герман, Австрали зэрэг орнуудад хуулийн төслийг батлуулахдаа хуулийн төслийн хамтаар уг хуулийн төслийг боловсруулах болсон үндэслэл, шаардлага, хүрэх үр дүн, зорилго болон хуулийн төсөлд тусгасан зохицуулалтын агуулгыг хэрхэн ойлгох талаар нарийвчлан дурдсан тайлбар тэмдэглэлийг боловсруулж хүргүүлдэг байна. Хэдийгээр улс орнууд эрх зүйн тогтолцооны ялгаатай байдлаас шалтгаалан өөр өөрөөр нэрлэдэг боловч уг бичиг баримтын агуулга нь хуулийн төсөлд тусгасан зохицуулалтуудыг зүйл тус бүрээр тайлбарлан бичиж, хууль тогтоох байгууллагад хүргүүлдэг жишгийн хувьд ихээхэн төсөөтэй юм. 
Тухайлбал, Баруун Австралийн хууль тогтоох байгууллагаас баталсан хуулиудыг харахад хуулийн төслийн ерөнхий агуулга болон хуулийн төслийн зүйлд оруулсан нэмэлт, өөрчлөлтийн талаар дэлгэрэнгүй тайлбар бичиж хуулийн төслийн хамт хэлэлцүүлдэг.[footnoteRef:3] Хууль хэрэглээний явцад маргаантай асуудал үүсэх буюу хуулийн төслийн бичвэрийг ойлгоход хүндрэлтэй байвал хууль санаачлагч ямар агуулга, зорилгоор уг зохицуулалтыг хуулийн төсөлд оруулсныг тайлбарлахад хуулийн төслийн тайлбар тэмдэглэлийг жишиг болгон ашигладаг байна.[footnoteRef:4]  [3:  https://www.parliament.wa.gov.au/WebCMS/WebCMS.nsf/index]  [4:  Brigitte Zypries, Manual for Drafting Legislation (the Federal Ministry of Justice, 3rd revised edition, 2008), p.39.] 

Хуулийн төслийн танилцуулгад хуулийн төсөлд тусгасан зарчмын шинжтэй зохицуулалтын талаар дэлгэрэнгүй тайлбар хийдэг болох, уг тайлбарт хуулийн төсөлд зарчмын шинжтэй болон зарчмын шинжтэй бус өөрчлөлт оруулах болсон үндэслэл, шаардлага, хуулийн төсөлд хэрэглэсэн нэр томьёо, ухагдахууны агуулга, хуулийн төслөөр зохицуулж байгаа харилцаа, түүний зохицуулалтыг хэрхэн ойлгох талаарх мэдээллийг оруулахаар заах нь зүйтэй. Ингэснээр хууль санаачлагч ямар агуулгаар холбогдох зохицуулалтыг хуулийн төсөлд тусгасан талаар хууль хэрэглэх явцад ойлгомжгүй нөхцөл байдал үүсвэл танилцуулгад дурдсан тайлбарыг албан бус эх сурвалж болгон ашиглаж болох бөгөөд энэ нь хэрэг, маргааныг шүүх, арбитраар хянан шийдвэрлэж, холбогдох хуулийн зохицуулалтыг тайлбарлан хэрэглэхэд чухал ач холбогдолтой байж болох юм.
Түүнчлэн Улсын Их Хурлаар хуулийн төсөл батлагдсаны дараа хуулийн төсөл боловсруулах явцад хийгдсэн танилцуулга, үзэл баримтлал, холбогдох судалгааны ажлууд зэрэг бичиг баримтуудыг цахимаар үзэх боломжтой цахим архив үүсгэх шаардлагатай байна. Өөрөөр хэлбэл legalinfo буюу эрх зүйн мэдээллийн санд Улсын Их Хурлаар батлагдсан хуулиуд байгаа шиг түүнд холбогдох материалуудыг онлайнаар үзэх боломжийг бүрдүүлэх нь хуулийн зохицуулалт, тэр дундаа нэр томьёоны агуулга, үндэслэлийг цаг тухай бүрт харж, ойлголтуудыг тодруулж, цаашид үүсэж болзошгүй зөрүүтэй байдлыг арилгахад ихээхэн үр дүнтэй гэж үзэж байна.




	Үнэлгээний хүрээ 7

	Хууль тогтоомжийн тухай хуулийн 38 дугаар зүйлийн 38.2 дахь хэсэг:

“38 дугаар зүйл.Хууль тогтоомжийн төслийн хэлэлцүүлэг зохион байгуулах

38.2.Хууль санаачлагч албан ёсны цахим хуудсандаа хууль тогтоомжийн төсөл, түүний үзэл баримтлал, хууль тогтоомжийн хэрэгцээ, шаардлагыг урьдчилан тандан судалсан, эсхүл тухайн харилцааг зохицуулж байгаа хууль тогтоомжийн хэрэгжилтийн үр дагаварт үнэлгээ хийсэн, хууль тогтоомжийн төслийн үр нөлөөг үнэлсэн, хууль тогтоомжийг хэрэгжүүлэхтэй холбогдон гарах зардлын тооцоог хийсэн тайланг байршуулж, хууль тогтоомжийн төсөлд санал өгөх хугацааг тодорхой заана.”

	Шалгуур
	Практикт нийцэж байгаа байдал 

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд (бусад улсад, өөр орон нутагт гэх мэт) хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Хууль тогтоомжийн тухай хуулийн 38 дугаар зүйлийн 38.2 дахь хэсэгт заасны дагуу хууль санаачлагч албан ёсны цахим хуудсандаа хууль тогтоомжийн төсөл, түүний үзэл баримтлал, хууль тогтоомжийн хэрэгцээ, шаардлагыг урьдчилан тандан судалсан, эсхүл тухайн харилцааг зохицуулж байгаа хууль тогтоомжийн хэрэгжилтийн үр дагаварт үнэлгээ хийсэн, хууль тогтоомжийн төслийн үр нөлөөг үнэлсэн, хууль тогтоомжийг хэрэгжүүлэхтэй холбогдон гарах зардлын тооцоог хийсэн тайланг байршуулж олон нийтээр хэлэлцүүлэхээр заасан байдаг. Хэдийгээр хуульд олон нийт хууль тогтоомжийн төсөлтэй танилцаж саналаа өгөх эрх зүйн орчныг бүрдүүлсэн ч хууль санаачлан боловсруулж байгаа этгээд бүрийн албан ёсны цахим хуудсыг мэддэггүй, төвлөрсөн буюу нэгдсэн нэг цахим хуудаст байршдаггүйгээс 30 хоногийн дотор хаана ямар хууль тогтоомжийн төсөлд санал авч байгааг мэдэхгүй өнгөрөх тохиолдол олон байдаг. Хууль тогтоомжийн төслийн боловсруулалтын чанарыг сайжруулахад тал бүрийн этгээдийн саналыг авч, ач холбогдол бүхий саналуудыг хэлэлцэж тусгах нь чухал юм. Иймд хууль санаачлан боловсруулж байгаа этгээд нь өөрийн албан ёсны цахим хуудаснаас гадна Эрх зүйн мэдээллийн нэгдсэн сан буюу www.legalinfo.mn цахим хуудаст боловсруулсан хууль тогтоомжийн төслөө байршуулж олон нийт нэгдсэн нэг цахим хуудсаар дамжуулан саналаа өгөх боломжийг бүрдүүлэх шаардлагатай байна.   



	Үнэлгээний хүрээ 8

	Хууль тогтоомжийн тухай хуулийн 50 дугаар зүйл: 

“50 дугаар зүйл.Хууль тогтоомжийн хэрэгжилтийн хяналт шинжилгээ

 50.1.Хууль тогтоомжийн хэрэгжилтэд хяналт шинжилгээг дараах чиглэлээр хийнэ:
50.1.1.хууль тогтоомжийн зорилгыг хангаж байгаа түвшинг тодорхойлох;
50.1.2.хууль тогтоомжийн үзэл баримтлалд тодорхойлсон үр дүнд хүрэх байдлыг тогтоох.
50.2.Хууль тогтоомжийн хэрэгжилтэд хийх хяналт шинжилгээг энэ хуулийн 12.1.5-д заасан аргачлалын дагуу хийнэ.”

	Шалгуур
	Практикт нийцэж байгаа байдал 

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд (бусад улсад, өөр орон нутагт гэх мэт) хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Хууль тогтоомжийн тухай хуулийн 50 дугаар зүйлийн 50.1.1, 50.1.2 дахь заалтад заасны дагуу хууль тогтоомжийн хэрэгжилтэд хяналт шинжилгээг хууль тогтоомжийн зорилгыг хангаж байгаа түвшинг тодорхойлох, хууль тогтоомжийн үзэл баримтлалд тодорхойлсон үр дүнд хүрэх байдлыг тогтоох чиглэлээр хийхээр заасан. Гэтэл Хууль тогтоомжийн тухай хуулийн 51 дүгээр зүйлд заасан хууль тогтоомжийн хэрэгжилтийн үр дагаврын үнэлгээг Монгол Улсын Засгийн газрын 2016 оны 59 дүгээр тогтоолын 6 дугаар хавсралтаар баталсан аргачлалын дагуу хийхдээ хууль тогтоомж хэрэгжиж эхэлснээс хойших хугацаанд хууль нийгэмд үр нөлөөтэй үйлчилж, зорилго, зорилтдоо хүрсэн эсэх, хууль тогтоомжийн зохицуулалт хэрхэн хэрэгжиж, түүний эерэг болон сөрөг үр дагаврыг илрүүлж, зардал үр өгөөжийн харьцаа зэргийг тогтоож, цаашид тухайн хууль тогтоомжийг зохистой, үр дүнтэй хэрэгжүүлэх боломжит хувилбарыг тодорхойлдог. 
Эдгээр судалгаануудын зорилгоос харахад агуулгын хувьд нэг талаар давхардсан, хууль тогтоомжийн хэрэгжилтийн үр дагаварт үнэлгээ хийсэн тохиолдолд хууль тогтоомжийн хэрэгжилтэд хяналт шинжилгээ хийх шаардлага үүсэхгүй, өөрөөр хэлбэл хэрэгжилтийн үр дагаврыг үнэлснээр хууль тогтоомжийн хэрэгжилтэд хяналт шинжилгээ хийх зорилгод нэгэнт хүрэх тул хуулийн зохицуулалт хооронд давхардал үүсгэх шаардлагагүй гэж үзэж байна. Нөгөө талаар хууль тогтоомжийн хэрэгжилтийг тухайн хууль батлагдсанаас хойш тодорхой цаг хугацаа өнгөрсний дараа үр дүнг тооцож, хэрэгжилтийг тодорхойлох нь илүү үр дүнтэй байдаг тул хууль тогтоомжийн зорилго болон үзэл баримтлалаар тодорхойлсон үр дүнд хүрэх байдлыг тогтмол хугацаанд ажиглан дүгнэлт өгөх замаар хууль тогтоомжийн хэрэгжилтэд хяналт шинжилгээ хийх нь ач холбогдолгүй юм.



	Үнэлгээний хүрээ 9


	Хууль тогтоомжийн тухай хуулийн 51 дүгээр зүйлийн 51.3 дахь хэсэг:

“51 дүгээр зүйл.Хууль тогтоомжийн хэрэгжилтийн үр дагаврын үнэлгээ

51.3.Энэ хуульд өөрөөр заагаагүй бол хууль тогтоомжийн хэрэгжилтийн үр дагаварт хийх үнэлгээг тухайн хууль тогтоомжийг дагаж мөрдсөнөөс хойш 5 жил тутамд хийх бөгөөд шаардлагатай тохиолдолд дээрх хугацаанаас өмнө хийж болно.”

	Шалгуур
	Практикт нийцэж байгаа байдал 

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	          Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Хууль тогтоомжийн тухай хуулийн 51 дүгээр зүйлд хууль тогтоомжийн хэрэгжилтийн үр дагаврын үнэлгээг хууль тогтоомжид бүхэлд нь хийх, эсхүл хэсэгчилсэн байдлаар буюу зарим зүйл, хэсэг, заалтыг сонгож хийх талаар хууль боловсруулагч этгээдэд боломж олгосон зохицуулалт байхгүй байна. Мөн Монгол Улсын Засгийн газрын 2016 оны 59 дүгээр тогтоолын 6 дугаар хавсралтаар баталсан аргачлалын дагуу хууль тогтоомжийн хэрэгжилтийн үр дагаварт үнэлгээ хийхдээ агуулгын хувьд чухал ач холбогдолтой, нөлөөлөл үзүүлэх зохицуулалтыг сонгож үнэлгээний хүрээгээ тогтоох, үүнийг өргөжүүлэх, эсхүл хасаж болохоор заасан байдаг тул хуулийн зохицуулалт болон аргачлалын агуулга хоорондоо нийцэх шаардлагатайг анхаарч холбогдох зохицуулалтыг хуульд тусгах хэрэгтэй.



	Үнэлгээний хүрээ 10


	Хууль тогтоомжийн тухай хуульд Улсын Их Хурлаар батлагдсан хуулиудын албан бус орчуулга хийх талаар зохицуулалт нэмэх

	Шалгуур
	Практикт нийцэж байгаа байдал 

	Харьцуулах хэлбэр
	Тохиолдол судлах-хууль тогтоомж (түүний зүйл, хэсэг, заалт), эсхүл үнэлгээний хүрээгээр тогтоосон ижил төстэй эрх зүйн хэм хэмжээ өөр, өөр орчин нөхцөлд хэрэгжиж байгаа байдлыг харьцуулан дүн шинжилгээ хийх

	Шалгуур үзүүлэлтийг томьёолсон байдал 
	Хуулийг хэрэгжүүлэхтэй холбогдсон эерэг болон сөрөг үр дагаваруудыг тодорхойлох

	Үнэлсэн байдал
	Монгол Улс нь Америкийн Нэгдсэн Улстай 2013 оны 9 дүгээр сарын 24-ний өдөр байгуулсан, Улсын Их Хурлаас 2014 оны 12 дугаар сарын 05-ны өдөр соёрхон баталж, 2017 оны 3 дугаар сарын 20-ны өдрөөс хүчин төгөлдөр үйлчилж эхэлсэн Олон улсын худалдаа, хөрөнгө оруулалтын асуудлаар ил тод байдлыг хангах тухай хэлэлцээрийн худалдаа, хөрөнгө оруулалтын тухай хууль тогтоомжийг англи хэлээр хэвлэн нийтлэх үүрэг хүлээсэн байдаг. 
Одоогийн хууль тогтоомжоор Улсын Их Хурлаас баталсан хуулиудын албан бус орчуулгыг хийх талаар ямар нэгэн эрх зүйн зохицуулалт байхгүй хэдий ч олон улсын гэрээгээр хүлээсэн үүргээ хэрэгжүүлэх үүднээс Эрх зүйн мэдээллийн нэгдсэн санд англи хэл дээр албан бус байдлаар орчуулагдсан хуулиудыг байршуулж байна. Харин орчуулагдаагүй үлдсэн болон Улсын Их Хурлаар цаашид батлагдах хуулиудыг хэрхэн, яаж орчуулж, олон нийтэд ил болгох вэ гэдэг асуудал үүссээр байгаа. 
Иймд Хууль тогтоомжийн тухай хуульд энэ талаар нэмэлт оруулж, хуулиудын албан бус орчуулгын сан бүрдүүлэх ажлыг Хууль зүйн асуудал эрхэлсэн төрийн захиргааны төв байгууллага хариуцан хэрэгжүүлж, хувийг эрх зүйн мэдээллийн албан ёсны цахим хуудсанд байршуулах нь зүйтэй. Ингэхдээ хууль санаачлагч өөрийн санаачлан Улсын Их Хурлаар батлуулсан хуулийн албан бус орчуулгын хувиас гадна худалдаа, хөрөнгө оруулалтын чиглэлээр батлуулсан хуулийн албан бус орчуулгын хувийг хууль зүйн асуудал эрхэлсэн төрийн захиргааны төв байгууллагад хүргүүлж, уг санд оруулахаар хуулийн төсөлд тусгаж, хуулийн хэрэгжилтийг хангахтай холбогдуулан дагаж мөрдөх журмын тухай хуулийн төслийг боловсруулах шаардлагатай гэж үзэж байна.  
Олон улсын гэрээгээр хүлээсэн үүргийн дагуу хууль санаачлагч худалдаа, хөрөнгө оруулалтын чиглэлээр боловсруулсан хууль тогтоомжийн төсөл болон энэ хуульд заасны дагуу судалсан судалгааны тайланг 60 хоногоос доошгүй хугацаанд эрх зүйн мэдээллийн нэгдсэн системд байршуулахаар Хууль тогтоомжийн тухай хуульд холбогдох өөрчлөлтийг оруулах нь зүйтэй. Хэдийгээр Улсын Их Хурлаар батлагдсан хуулиудыг албан бус байдлаар орчуулах нь олон улсын гэрээгээр хүлээсэн үүргийн биелэлтийг хангахын зэрэгцээ хуулийн төслийн боловсруулалтыг улам бүр сайжруулах, судалгаа, шинжилгээ хийх нөхцөлийг бүрдүүлэх ач холбогдолтой юм. Өөрөөр хэлбэл судлаачид Монгол Улсын хууль тогтоомжуудыг бусад орны хууль тогтоомжтой харьцуулах, эерэг болон сөрөг талыг үнэлж, ач холбогдлыг нь тогтоож, цаашид хэрхэн сайжруулах талаар санал зөвлөмж өгөх боломж бүрдэнэ. 



ДӨРӨВ.ЗӨВЛӨМЖ

	Энэхүү үнэлгээний хүрээнд сонгон судалсан асуудалтай холбогдуулан Хууль тогтоомжийн тухай хуулийн холбогдох зохицуулалтыг шинэлэх, мөн хуулийн хэрэгжилтийг сайжруулах чиглэлээр зохион байгуулалтын дараах ажлыг авч хэрэгжүүлэх шаардлагатай байна. Үүнд: 

1. Хууль тогтоомжийг боловсронгуй болгох үндсэн чиглэлийн төслийг Засгийн газрын хэмжээнд боловсруулан гишүүдээс саналыг авч Засгийн газрын шийдвэрээр хэлэлцэн баталж, Улсын Их Хуралд танилцуулдаг байхаар холбогдох холбогдох өөрчлөлтийг тусгах;

2. Хууль тогтоомжийн хэрэгцээ, шаардлагыг урьдчилан тандан судлах судалгааг анхдагч хуулийн төсөл болон хүчин төгөлдөр үйлчилж байгаа хуульд зарчмын шинжтэй зохицуулалт оруулж байгаа хуулийн төслийг боловсруулахад хийхээр одоогийн зохицуулалтыг тодорхой болгох;

3. Хууль санаачлагч тодорхой салбарын хоорондоо уялдаатай хэд хэдэн хуулийн төслийг нэгэн зэрэг хамтад нь хэлэлцүүлэхээр багцлан боловсруулж, өргөн мэдүүлж болохоор, хэд хэдэн хуулийн төслийг багцлан боловсруулахдаа тухайн харилцааг зохицуулж байгаа ерөнхий хуулийг дагаж хууль шинээр боловсруулах, шинэчлэн найруулах, нэмэлт, өөрчлөлт оруулах тохиолдолд хууль тус бүрийн агуулгыг нэгтгэн нэг үзэл баримтлал тодорхойлж болохоор тусгах;

4. Бие даасан санаа нь хэд хэдэн өгүүлбэрээр илэрхийлэгдэж байвал зүйлийг хэсэгт хуваах ба хэрэв өгүүлбэрүүд нь агуулгын хувьд хоорондоо уялдаа холбоотой бол нэг хэсэгт тусгахаар зохицуулалт оруулах;

5. Хууль зүйн үндэсний хүрээлэнгийн дэргэд хууль зүйн нэр томьёог шинжлэх ухааны үндэслэлтэй оноон тогтоох, жигдлэн хэвшүүлэх, нэр томьёотой холбогдсон асуудлаар зөвлөмж гаргах чиг үүрэг бүхий Хууль зүйн хэлний зөвлөл ажиллах, уг зөвлөлийн бүрэлдэхүүн, ажиллах журмыг хууль зүйн асуудал эрхэлсэн Засгийн газрын гишүүн батлахаар тусгах;

6. Хуулийн төслийн танилцуулгад хуулийн төсөлд тусгасан зарчмын шинжтэй зохицуулалтын талаар дэлгэрэнгүй тайлбар хийхээр тусгаж, уг тайлбарт хуулийн төсөлд зарчмын шинжтэй өөрчлөлт оруулах болсон үндэслэл, шаардлага, хуулийн төсөлд хэрэглэсэн нэр томьёо, ухагдахууны агуулга, хуулийн төслөөр зохицуулж байгаа харилцаа, түүний зохицуулалтыг хэрхэн ойлгох талаарх мэдээллийг зүйл тус бүрээр багцлан тусгахаар оруулах;

7. Хууль тогтоомжийн тухай хуулийн 50 дугаар зүйлийг хүчингүйд тооцож, хуулийн хэрэгжилтэд хяналт шинжилгээ хийх зохицуулах хасах;

8. Хууль тогтоомжийн хэрэгжилтийн үр дагаврын үнэлгээг хууль тогтоомжид бүхэлд нь хийх, эсхүл хэсэгчилсэн байдлаар буюу зарим зүйл, хэсэг, заалтыг сонгож болохоор тусгах;

9. Улсын Их Хурлаар батлагдсан хуулиудын албан бус орчуулгыг хийх талаар Хууль тогтоомжийн тухай хуульд нэмэлт оруулж, хууль санаачлагч хууль тогтоомжийн албан бус орчуулгын зардлыг өөрийн төсвөөс санхүүжүүлэхээр тусгах;

10. Улсын Их Хуралд өргөн мэдүүлэхээс өмнө хууль санаачлан боловсруулж байгаа этгээд нь хууль тогтоомжийн төслийг өөрийн албан ёсны цахим хуудсанд байршуулахаас гадна Эрх зүйн мэдээллийн нэгдсэн санд байршуулж олон нийтээс санал авч хэлэлцүүлэх боломжийг бүрдүүлэх;

11. Улсын Их Хурлаар хуулийн төсөл батлагдсаны дараа хуулийн төсөл боловсруулах явцад хийгдсэн танилцуулга, үзэл баримтлал, холбогдох судалгааны ажлууд зэрэг бичиг баримтуудыг цахимаар үзэх боломжтой цахим архив үүсгэх шаардлагатай байна. Өөрөөр хэлбэл legalinfo буюу эрх зүйн мэдээллийн санд Улсын Их Хурлаар батлагдсан хуулиуд байгаа шиг түүнд холбогдох материалуудыг онлайнаар үзэх боломжийг бүрдүүлэх.

---оОо---

